татарстан республикасы

Чирмешән муниципаль районы
Бәркәтә урта мәктәбе

Сатмас егет илен алтын- көмешләргә,

Әгәр югалтмаса вөҗданын

( Абдулла  Алишка 
 багышланган әдәби кичә)

Музейда  А. Алиш портреты, китаплар күргәзмәсе куела, әкиятләренә карата рәсемнәр ясала).
Сатмас егет илен алтын- көмешләргә,

Әгәр югалтмаса вөҗданын.
Алтынны ул чүпкә санар,

Иң кыйммәтле күрер Ватанын.
( А. Алишка багышланган әдәби кичә)
        2015 елның  15 сентябрендә халкыбызның күренекле балалар язучысы М. Җәлилнең көрәштәше Абдулла Алишның тууына 107 ел тула. А.Алиш тормышын һәм иҗатын өйрәнүгә багышлап әдәби кичә үткәрәбез. 
 Чикләнсә дә гомер, яшьлек безнең,

 Эзсез сүнә , диеп уйлама,

 Әйтсен яшьләр : менә шулай яшәп,

 Шулай үлсәң иде дөньяда.

                           М.Җәлил.
1 нче укучы. Абдулла Алишев 1908 елның 
15 сентябрендә Татарстанның Куйбышев( хәзерге Спас) районы Көек авылында урта хәлле крестьян гаиләсендә туа. Аның бабасы Нурулла шул авылның мулласы булып, әтисе Габделбарый абзый, солдат хезмәтендә йөреп кайтканнан соң, ата йортында күбрәк хуҗалык эшләре белән шөгыльләнгән- иген иккән, умарта караган. Ул табигате белән  киң күңелле, үз заманы өчен алдынгы  фикерле кеше буларак, өйгә төрле газета- журналлар алдырган, балаларны кече яшьтән үк хезмәткә өйрәтергә, белемле һәм тәрбияле итәргә тырышкан. Абдулланың әнисе Газизә апа да авыл халкы арасында укымышлы хатын саналган, әдәбиятны бик яратып, шигырь һәм бәетләр чыгарырга һәвәс булган. Авылның иркен болыннары, ялтырап яткан күлләре, әкияттәге сыман серле урманнары булачак әдипкә нык тәэсир итә. Гүзәл табигать кочагында үскән зирәк малай бик кечкенәдән үк китаплар белән дуслаша. Алты – җиде яшьләрендә әтисеннән укырга – язарга өйрәнә, авылдагы башлангыч мәктәптә белем ала башлый.
2 нче укучы.  Абдулла кечкенәдән үк сәләтле бала була, тырышып укый, фәннәрне бик тиз үзләштерә. Концертлар оештыру, стена газеталары чыгару кебек эшләрдә дә башлап йөри, үзе дә шигырь , хикәяләр яза.
3 нче укучы. 1937 елдан алып сугыш башланганчы, “Ялкын” журналы редакциясендә эшли. Алиш шушы вакытта укучылар белән тыгыз элемтә урнаштыра. Мәктәпләргә еш бара. Бу еллар – язучының иң күп язган чоры. А.Алишны балаларның сөекле язучысы дәрәҗәсенә күтәргән жанр- әкиятләр. Ул ике дистәдән артык әкият иҗат итә.
Берничә укучы язучының кыска әкиятләрен сөйли.
( “Кем көчле”,”Бал корты һәм шөпшә”, “Сертотмас үрдәк”, “Эт үзенә ничек хуҗа эзләгән”, “Куян кызы”, “Каз белән Аккош”, “Чукмар белән Тукмар”,”Бик яхшы сабак алды ябалак”, “Мактанчык чыпчык белән тыйнак сыерчык”, “Бикбатыр белән Биккуркак”, “Аерылганны аю ашар, буленгәнне бүре ашар”, “Бай белән ялчы”, “Нечкәбил”, “Койрыклар”, “Сертотмас үрдәк”.
4 укучы.      Июнь таңы тыныч, нурлы иде,

Күкне кара кырым каплады;

Фашизмга каршы ил кузгалды, 

Шагыйрьләр дә утка атлады.

Шагыйрь солдат керде ялкынга, 

Алып керде йөрәк җырларын.

Батырлыкка әйдәп, җыр үтте

Халык узган җиңү юлларын.

( Хор “ Батыр егет турында” дигән җыр М.Җәлил сүзләре).
5 нче укучы. Бөек Ватан сугышы башлангач, 
А. Алиш 1941 елның июль аенда фронка китә. Сугыш кырында радист булып хезмәт итә.

Туган җирнең һәрбер почмагында

Чын гаделлек сакта тора иде,

Кайсы гына яктан яу килсә дә, 

Безнең көчкә башын ора иде.

Без шат идек, бездә иде бәхет,

Тулып ташып сулар ага иде,

Күктә йөзгән кояш, йолдыз, айга

Сөенеп – көлеп күзләр бага иде.

Кинәт илгә әллә нәрсә булды,

Гөлләр корыды, йортлар яндылар,

Көтелмәгән җирдән сугыш чыкты,

Шәһит каннар ташып актылар.

6 нчы укучы. А. Алиш туган илен бик ярата, ул чын патриот була.

Беренче кат күзем кояш күргән

Җирләр ерак калды.

Тирә-ягым көзге болыт кебек,

Кайгы чорнап алды.

Укучылар (барысы бергә)

Туган илем, барлык рухым сиңа,

Барысы синең өчен.

7 укучы. 

Якынлыгың синең белмәдем мин,

Ерак китми торып,

Ничек яшьлек тәмен без белмибез,

Картлык килми торып.

А.Алиш өчен иң кадерле, иң изге нәрсә- Туган ил, иң бөек максаты- Ватанга хезмәт итү. Ләкин ул 1941 елның 12 октябрендә, Брянск шәһәре янында чолганышта калып, фашистлар кулына әсирлеккә төшә. Бик авыр чакларда да А.Алиш фашизмга каршы көрәшен туктатмый, аларның ерткычлыгын фаш итә торган шигырьләр яза. “Үзем турында  җыр” шигырендә ул, Ватанын сөюче солдат булып, туган иле өчен көрәшергә ант итә.

8 укучы.     Әйтсәләр дә : барып тор син, дип, 

Дөньяның иң рәхәт җиренә, 

Әйтер идем: кирәк түгел, дип

Кайтам мин, дип, туган илемә.

Әйтсәләр дә : алтын сарайда тор син , дип, 
Ләкин илең ирексез калсын, дип, 

Әйтер идем: мине зинданга сал,

Фәкать илем ирекле булсын дип.
Сатмас егет илен алтын- көмешләргә,

Әгәр югалмаса вөҗданын;

Алтынны ул чүпкә санар,

Иң кыйммәтле күрер Ватанын.

9 укучы. Лагерьдан лагерьга йөри торгач А. Алиш Берлин янындагы Вустрау лагерена килеп эләгә. Биредә М.Җәлил һәм аның көрәштәшләре белән очраша, алар белән бергә антифашистик оешмага берләшеп, дошманга каршы көрәшә башлый. Алиш анда чыгарыла торган татарча газетаның тәрҗемәчесе була.Ул һәрвакыт туган иленә кайту уе белән яши. Бу фикере аның “Өченче көз” шигырендә дә ачык чагыла.
10 укучы.   Саргаешып, каен яфраклары

Өченче кат җиргә коела.

 Өч кенә ел үтте микәнни соң?

Ун ел үткән кебек тоела.

Ил бәйрәмен инде өченче кат

Тоткынлыкта читтә үткәрәм. 

Бер файдасыз , дуслар, үтә гомер,

Бушка үтә, үтә әй әрәм.

11 укучы.    Бүген тагын инде өченче кат

Килеп җитте менә ул бәйрәм, 

Хыялымда бергә бәйрәм итәм, 

Дуслар белән бокал күтәрәм.

Дүртенчесен инде насыйп  булсын

Каршыларга мул бер табында.

Балаларым, иркәм белән бергә

Чөкердәшеп өстәл янында.

12 укучы. А.Алиш һәрвакыт туган илен, хатынын, балаларын сагына, ул үзенең тиздән кайтасына чын күңелдән ышана.

Явыз дошман белән  көрәшергә

Багышлыйм мин бөтен гомеремне.

Син, көт , иркәм, тиздән мин кайтырмын,

Азат итеп туган илемне.

Тальян гармун сызар җиңү көен,

Мин кушылып бер җыр җырлармын.

Мин ул җырны сугыш кырларында

Синең өчен генә чыгардым.

1 укучы. М. Җәлил шикелле, Алиш та фашизмга каршы шигырьләрен язган.  “Ничек килер үлем” исемле шигырендә ул ил бәхете өчен көрәшкә дан җырлый.

Көрәш белән тудык,

Көрәш белән

Керәбез дә ахры кабергә,

Язган икән соңгы сулышыбызны

Илебез бәхете өчен бирергә.

2 укучы. 1943 елның августында яшерен оешманың эше ачыла. А.Алиш һәм башка җәлилчеләр кулга алыналар, фашист суды тарафыннан үлем җәзасына хөкем ителәләр. Шулай да әдип үлемсез әсәрләр язуын дәвам итә. Ул, үзенең дусты Зиннәт Хәсәновка багышлап “Күрешү” дигән шгырен үлем көткән  көннәрдә яза. 
Бер дустым бар иде бик күптәнге,

Сердәшем һәм якын туганым.

Мин очраттым аны көтмәгәндә,
Күрешүемә шундый куандым.

Кыстым кулын кат- кат дулкынланып,

Сиздем дуслык көче агуын.

Шул бөек көч аша таба алдым,

Йөрәгемнең шифа даруын.

4 укучы. М. Җәлил дә үзенең “Дуска” шигырен А.Алишка багышлап яза.
Кайгырма, дус, яшьли үләбез дип,

Без алмадык сатып гомерне,

Үзебезчә яшәп, үзебезчә

Без чиклибез  аны түгелме?!

Батырлык һәм илгә тугрылыкны

Шушы үлем белән белдерик.

Безнең яшьлек шушы хисләр белән

Данлы иде, көчле иде бит!!!

5 укучы. Балалар өчен  күп әсәрләр язган хөрмәтле язучыбыз А.Алиш туган илгә  әйләнеп кайта алмады.  Ул үзенең бер хатында болай дигән иде: “ Без Берлин төрмәсендә ярты ел утырдык. Килдем, көрәштем, киттем.  Күрәсең безнең язмыш шулайдыр инде. Без соңгы сулышыбызга кадәр  үз халкыбызга турылыклы булып калачакбыз.” 
 6 укучы. 1944 елның 25 августында М. Җәлил белән бергә  А. Алиш һәм аларның көрәштәш дуслары фашистлар тарафыннан җәзалап үтерелә. 

Җәзага кадәр тоткыннар янына кереп йөри торган  Юрытко атакай аларның газаплы үлем алдында да үзләрен  батырларча тотуларына  сокланып, болай дигән : “  Татарлар елмаеп үлделәр!”.

7 укучы. А. Алиш һәм башка җәлилчеләрнең үлмәс исемнәре безгә әйләнеп кайтты.  Аның образлары безнең күңелләрдә  якты истәлек булып саклана. 

Шагыйрь Мәхмүт Хөсәен А. Алишны сагынган чагында , аның истәлегенә багышлап шундый сонет язган иде:
8 укучы.       Язучы да Алиш, батыр да,

 Яуда яшен сыман яшьнәгән!

 Ил алдында тик бер тапкыр да,

“ Мин батыр!”- дип гайрәт чәчмәгән.

Ия булган тыйнак холыкка 

Ядкарь итеп  исмен язмаган.

Әмма илен кырыс коллыкта

 Күңелендә йөрткән назлаган.
( Укучылар бертавыштан әйтәләр)

Олы җанлы ирләр сугышта,

Уйлый илен соңгы сулышта.

9 укучы. Әйе, А. Алиш һәм башка җәлилчеләрнең исемнәре мәңгелек.  Без бәхетле чорда яшибез, якты мәктәпләрдә укыйбыз, белем алабыз, ә бу матур тормышны безгә А.Алиш кебек батырлар яулап алдылар. 

“Чәчәк атсын илебез” җырын башкаралар.
 ( Ә Фәттах көе, Ә. Ерикәй сүзләре) 
10 укучы. 1944 елның 25 августында унике татар каһарманы фашистлар тарафыннан җәзалап үтерелә. Плецензее төрмәсендә эшләүче чиновник Глюк тарафыннан тутырылган 2968 номерлы белешмәдә әдипнең үлеме турында түбәндәге мәгълүматлар бирелә:

“№ 2968

Берлин. Шарлоттенбург. 1944 елның 26 августы.

Абдулла Алишев, язучы, мөселман. Тоган урыны Казан, Дзержинский урамы 18/19.

Үлде 1944 елның 25 авгусында, 12 сәгать 12 минутта.
Үлемнең сәбәбе : башы киселде.”
 Гомумән,  А.Алиш татар балалар әдәбиятын үстерү юнәлешендә зур тырышлык куйган, югалмас эз калдырган әдип.
11укучы.  2001 елда  туган авылы Көектә А.Алишка һәйкәл салынды. Татарстан Язучылар берлеге Абулла Алиш  исемендәге әдәби бүләк  булдырылды. Көектә Казанның Балалар  иҗаты үзәгендә , мәктәпләрдә аңа багышланган музейлар  эшли.

1990 елда Абулла Алиш I дәрәҗә  Ватан сугышы ордены, ә 2005 елда “ Җиңү” ордены белән бүләкләнде. ( үлгәннән соң)
